
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Б. Дэмчигдоржийн орчуулга

	 


САВХИН ГУТАЛ

	Чихэндээ хөвөн бөглөөтэй,  хамар нь тамхиндаа шарлачихсан,  шар царайтай,  сахлаа хусчихсан Муркин гэгч,  рояль хөгжим хөглөгч хүн тасалгаанаасаа гарангуут,  чичирсэн дуугаар:

	— Семён! Хаалгач аа! гэж хашхирлаа.  Түүний сандарсан царайг харахаас,  шавар шалбаагт уначихаа юу,  аль эсвэл дөнгөж сая гэрт нь ямар нэгэн үхэл зовлон тохиолдоо юу гэмээр санагдам байлаа.  

	Гүйн ирж яваа хаалгачийг хараад:

	— Өршөөгөөрэй,  Семён оо! гэснээ: — Юу болох нь энэ вэ? Би бол үе мөчний өвчтэй хүн шүү дээ гэтэл чи намайг хөл нүцгэн явуулах гэдэг чинь юу билээ? Чи ямар учраас гутлыг минь одоо болтол өгөхгүй байна вэ? Хаа байна миний гутал? гэжээ. 

	Семён,  Муркиний тасалгаанд ороод,  гутлыг нь арчиж арчиж,  тавьчхаад байдаг газар хартал,  гутал нь үгүй тул шилээ маажинхан байж;

	— Золиг чинь,  хаа байгаа юм бол доо? гэж амандаа гүнгэнэн: — Өчигдөр цэвэрлэж цэвэрлэж,  магад эндээ л тавьсан билээ...  Хи!.. үнэнээ хэлбэл,  өчигдөр халангир байсан даа.  Өөр тасалгаанд тавьсан даг аа лав.  Тэгснээс гарцаагүй дэг ээ,  Афанасий Егорыч оо,  би өөр л тасалгаанд орхиж шив вэ! Аль олон гутлыг тэр гэх вэ дээ,  ээ чөтгөр гэж согтуу байхдаа түүний учрыг нь би олох вэ дээ,  гутал байтугай өөрөө ч би алаг цоохор мэдээтэй байсан шүү.  Магад энэ зэрэгцээх жүжигчин авгайнд тавьчих аа болов уу,  гэхэд нь:

	— Би чиний өмнөөс очиж,  тэр авгайг яаж босгож үймүүлэх вэ? Шал дэмий юмнаас болж тэр хөөрхийг нойрноос нь сэрээх гэж үү.  Больё доо! гээд Муркин ханиалган,  санаа алдсаар зэргэлдээх тасалгааны үүдийг болгоомжтой тогшвол,  минут хэртэй болсны сүүлээр, 

	— Хэн бэ? гэж цаанаас нь эмэгтэй хүн дуугарав. 

	— Жаа! би байна гэж Муркин гуйн уйлагнах шиг дуугаар,  их гарын хатан хүнтэй ярьж байгаа ёсорхуу эрийн байдлаар зогсоод,  — Таныг үймүүлсэн явдалдаа,  туйлын их гэмшиж байна.  Уучилж үзээрэй хатагтай минь, би гэж үе мөчний өвчтэй хүн байгаа юм...  Хатагтай минь эмч намайг хөлөө дандаа дулаан байлгаарай гэсэн юм.  Бас тэгээд одоо генерал Шевелицыны авгайнд очиж роялийг нь хөглөх гэсэн юм.  Хөл нүцгэн болохоороо очиж чадахгүй нь ээ!.. гэжээ. 

	— За тэгээд та яах гэсэн хүн юм бэ? Роялиар яах гэсэн хүн бэ та? гэхэд

	— Үгүй рояль ч гээгүй. Гутлынхаа л тухай ярьж байгаа ухаантай юм сан даа! Энэ мангуу Семён л байхгүй юу, гутлыг минь арччихаад авчрахдаа,  андуураад танайд оруулж тавьж гэнэ.  Эрхэмсэг хүндэт хатагтай минь муу гутлыг минь надад цаанаасаа гаргаж өгнө үү! гэжээ. 

	Шаржигнан ширчигнэн,  орноосоо үсрэн бууж байгаа бололтой,  тэгээд шаахайгаа пар пэр чирэх чимээ гарсны сүүлхнээр,  хаалга нь зөөлхнөө нээгдэж,  эмэгтэй хүний булцгар гар цухуйгаад Муркиний хөл рүү хоёр гутал шидчихэв. 

	— Хачин аа...  гэж амандаа өгүүлсээр өмсөөд,  үзтэл баруун хөлийнх нь алга,  харин зүүн хөлийн хоёр ижил гутал байлаа.  Үгүй энэ чинь хоёулаа зүүн хөлийнх байх шив дээ! Хоёулаа зүүн хөлийнхөө! Семён чи сонсооч,  хүүе энэ чинь миний гутал биш байна шүү дээ! Минийх бол татуурга нь улаан,  бас нөхөөсгүй юм сан,  энэ чинь татуурга ч үгүй,  зөндөө уранхай юм байна шүү дээ! гэхэд нь Семён,  тэр гутлыг нь авч эргүүлэн тойрууланхан үзсэнээ,  мурийтал инээгээд

	— Энэ чинь Павел Александрычийн гутал байна гэсээр,  эргэлдүүлэнхэн,  сөлийн харжээ.  Семёний зүүн нүд нь сөлөр ажээ. 

	— Аль Павел Александрыч билээ? гэхэд

	— Яагаа вэ,  мягмар гараг болгонд,  үүгээр ирдэг жүжигчин байхгүй юу... Тэр л таныхыг солиод өмсчхөж дээ...  Таныхыг ч,  түүнийхийг ч хоёулыг нь би тэднийд л тавьчихсан юм байжээ.  Сүрхий комисс байна даа,  харин! гэхэд нь

	— Тэгвэл,  чи очоод солиод ирээч! гэтэл,  

	— Тэгэх байх аа бас! гээд Семён мишилзэн инээмсэглээд: — Очиж солиод ир гэнэ ээ. Би хаанаас түүнийг чинь олох юм бэ? Явдаг цаг нь аль хэзээ болчихсон байх шүү... Газрын аль гаваас би олдог юм билээ,  түүнийг чинь? гэжээ. 

	— Тэгвэл тэр чинь хаа суудаг юм бэ? гэхэд

	— Хэн мэдэх вэ! Мягмар болгонд л ирдэг дэг,  хаа суудгийг нь хэн ч мэдэхгүй байх аа.  Хонон өнжин,  дараачийн мягмар гаргийг л хүлээвэл болоо биз...  гэтэл

	— Муу хогоос,  чамаас л боллоо,  чиний л хийсэн хэрэг байхгүй юу! Одоо би тэгээд яах юм билээ! Генерал Шевелицыны авгайнд очих цаг боллоо.  Чи муу золигоос л боллоо! Хөл минь ч даараад байна! гэхэд

	— Солиог нь гаргахад юуны нь удах юм бэ? Наадахаа өмсчхөөд л орой болгочихвол,  орой театр дээр очоод л... жүжигчин Блистанов байгаа,  тэгээд л солиогоо гаргая гэхгүй юү... Театр луу очих дургүй бол дараачийн мягмар болтол хүлээж л үз.  Ганцхан мягмарт л наашаа ирдэг юм шүү... гэхэд нь

	— Үгүй ер,  яахлаараа хоёулаа зүүн хөлийнх байдаг билээ? гэж хөгжим хөглөгч хүн,  тэр гутлыг барьж ядан асуулаа. 

	— Аль л дайралдсаныг л өмсвөл барав.  Ядуу жүжигчинд хаанаас сайн гутал байх гэж дээ?..  “Үгүй Павел Александрыч,  таны гутал даанч дэндүү еэ, муухай шившиг” гэж хэлэхэд минь,  “Битгий олон юм чалчаад бай.  Наадах гутлаар чинь би ван,  гүн,  тайж болон тоглож байсан юм!” гэж надад хариулсан шүү.  Хачин улс даа чухам! Жүжигчин гэдэг үгнээс цааш юм алга. Би мужийн сайд юм уу,  ямар нэгэн дарга байвал тийм муусайн жүжигчдийг цөмийг нь шоронд хийчих юм сан гэжээ. 

	Гоншигнон гиншиж духаа атируулсаар,  Муркин ижил буруу хоёр гутлаа өмсөөд,  генерал Шевелицыны авгайнд очих гэж доголсхийн алхалжээ.  Өдөржингөө хотоор хэсэж энд тэнд хөгжим хөглөж явахад нь майжгий өсгийтэй,  нөхөөс болсон гутлыг нь амьтан бүхэн шагайж хараад байх шиг бодогдож байлаа шүү! Сэтгэлийн зовлонгоос гадна,  бас хөл нь холгож зовлон болж үдэш театрт очоод:

	«Хөх сахалт» гэдэг жүжиг тоглож байхад,  Муркин арай ядан сүүлчийн бүлгийн өмнөхөн,  таньдаг нэгэн хөгжимчин дайралдаж,  тэр нь ашгүй тайзны араар сэм оруулжээ.  Тэгээд мань хүн явсаар эрэгтэйчүүдийн бие засах газраар орж баахан явж үзэж дээ.  Цааш нь бас жүжигчдийн өрөөнүүдээр нь явахад,  зарим нь хувцаслаж зарим нь нүүрээ будаж,  зарим нь тамхи татаж байв. 

	Өнөөх хөх сахалт гэгч нь Бобеш вантай хамт зогсоод гар бууг үзүүлж:

	— Худалдаж аваач! гэж хэлээд би Курскээс аз болж наймаар авсан юм.  Чамд бол зургаагаар өгчихнө өө...  сайхан буу шүү! гэж ярилцан, 

	— Болгоомжтойхон л оролдоорой... Цэнэгтэйгээ шүү! гэлцэж байв. 

	Муркин оронгуутаа л, 

	— Бластанов гэгч хүнтэй би яаж уулзъя даа байз? гэв. 

	Өнөөх хөх сахалт гэгч нь эргэж харангуутаа

	— Би байна! Та юу гээ вэ? гэлээ.  

	Муркин гуйж: 

	— Тайвныг тань алдагдуулсан явдалд буруугаа хүлээе гээд: — Гэхдээ би бол үе мөчний ян эмгэгтэй хүн юм гэдгийг минь итгэж үзээрэй... Намайг эмч хөлөө дулаан байлгаж үз гэсэн юм сан... гэхэд нь 

	— Тэгээд та чухам юу гэх гээд байгаа юм бэ? гэжээ. 

	— Харж л байгаа биз дээ... гэж Муркин,  хөх сахалт руу гөлгөнөн,  — Худалдаачин Бухтеевын жаран дөрөв дэх дянгийн тасалгаанд...  Та энэ шөнө хоносон биз дээ...  гэхэд нь, 

	— За тэгээд,  өөр худал хэлмээр юү байна! Жаран дөрөв дэх өрөөнд чинь миний гэргий байдаг юм даа! гэж Бобеш ван хэлжээ. 

	— Гэргий тань байсан хэрэг үү? Яасан сайн юм бэ гэж Муркин,  инээмсэглэнхэн хэлээд,  таны гэргий,  эдний гутлыг надад аваад өгчхөж шүү дээ... гэж Блистанов руу заан өгүүлэв. 

	Би гутлаа өглөө босоод өмсөх гэсэн чинь алга.  Тэгэхлээр нь хаалгачаасаа дуудан асуусанд: «Таны хажуу дах өрөөнд гутлыг тань оруулаад тавьчихсан» гэлээ.  Магад тэр согтуу байж байснаас тэгж жаран дөрөв дэхэд минийхийг таныхыг хоёулыг нь оруулчихсан хэрэг дэг ээ.  Харин та эдний авгайтай цуг байж байгаад явахдаа минийхийг өмсөөд явчхаж л дээ гэж хэлээд Муркин Блистанов руу эргэж харлаа. 

	— Яасан хачин хүн гэгч вэ? Худал дэмий хов хөөцөлдөхөөр ирсэн хүн гэгч үү,  энэ чинь? гэж Блистанов амандаа өгүүлэн,  хөмсгөө зангидан байлаа. 

	— Үгүй дээ, тэнгэр харж байна! Та миний хэлснийг ойлгосонгүй... Би юуны тухай ярив аа гэвэл гутлын тухай л яриад байгаа ухаантай юм л даа.  Харин та бол жаран дөрөв дэх өрөөнд хоносон тухай болгочхов уу? гэхэд нь

	— Хэзээ? гэжээ. 

	— Энэ шөнө л байхгүй юу,  гэхэд нь

	— Намайг тэнд байхыг тэгээд та харсан уу? гэжээ. 

	— Үгүй дээ,  үгүй. Үзээ ч үгүй гээд Муркин бухимдан давхцаж,  гутлаа хурдхан тайлж эхэлснээ: — Би хараагүй л дээ харин эдний гэргий л таны энэ гутлыг,  миний гутлын оронд гаргаад чулуудчихсан даг... гэтэл

	— Миний гуталтай адилхан,  өөр гутал байж болохгүйг та яаж батлан хэлэх юм билээ? Би өөрийнхөө талаар хэлүүлэх нь ч яах вэ нөхрийнх нь дэргэд ирчхээд,  эмэгтэй хүнийг доромжилж байдаг чинь юу билээ! гэж Блистанов унтууцан зэвүүрхэж,  тайзны ард цуугиан дэгдлээ.  Эхнэрийнхээ мууг дуулж,  доромжлуулсан Бобеш ван уушги зүрх нь амаараа гарах нь дөхтлөө уурлан шатаж,  байдаг чадлаар ширээ дэлсэж орхисонд,  хажуугийн өрөөнд байсан хоёр жүжигчин эмэгтэй муурч уналаа. 

	— Тэгээд чи энэ муугийн үгийг үнэмшээд байгаа юм уу? гэж хөх сахалт хашхирч, — Чи очиж очиж энэ муу амьтны хэлснийг итгээд үнэмшлээ гэж үү? Нээрээ юу! Тэгвэл би энэ муу нохойг алж,  хярамцаг хийчихье! тэгэх үү? Би үүнийг чинь чухам хэмх дэлсчихье байз гэжээ. 

	Тоглож байгаа жүжгийн дөрөв дэх үзэгдлийн өмнөхөн театраас нүдээ хачин том болгочихсон,  шар царайтай, хөл нүцгэн хүн хар хурдаараа сандран, таримал модот гол замаар харайн явааг, тэр үдэш зуны театрын ойролцоох цэцэрлэгт зугаацаж явагсад цөм харцгаагаад бөөн яриа болцгоож билээ.

	Түүний хойноос гартаа буу барьчихсан, хөх сахалт гэгчийн хувцастай хүн хөөж цааш нь юу болсныг хэн ч харсангүй. 

	Мэдсэнээс, Муркин, Блистановтай тэгж танилцсанаас хойш, хоёр долоо хоног өвчтэй хэвтээд: «Би өвчтэй хүн, үе мөчний янтай хүн» гэж хэлдэг дээрээ бас «Би бол шархтсан хүн» гэдэг нэмэлт үгтэй болчихсон гэж хэлэлцдэг боллоо.

